
			གསུམ་པ་བཟླས་པ་དང་གསོལ་འདེབས་ཀྱིས་ཐུགས་དམ་བསྐུལ་བ་ནི། བཅོས་མིན་གྱི་མོས་གུས་དྲག་པོས་བླ་མའི་ཐུགས་དང་རང་སེམས་དབྱེར་མེད་ཀྱི་རང་ངོར་མཉམ་པར་བཞག་ལ། འབྲུ་གསུམ་རླུང་དང་སྦྱར་བའི་རྡོར་བཟླས་དང་། ༀ་ཨཱཿཧཱུྃ་མ་ཧཱ་གུ་རུ་བཛྲ་དྷཱ་ར་ཧཱུྃ། ཞེས་བླ་མ་གསུམ་སོ་སོར་རེ་རེ་བཞིན་མོས་གུས་ཀྱི་རྩལ་བསྐྱེད་དེ་བཟླ། བཟླས་པ་ཅི་ནུས་གྲུབ་པའི་རྗེས་སུ་གདུང་ཤུགས་ཀྱི་དབྱངས་སྙན་དྲག་པོས་གསོལ་བ་འདེབས་པ་ནི། །དེ་བཞིན་གཤེགས་པས་ལུང་བསྟན་ཅིང་། སྙིགས་མའི་དུས་སུ་འགྲོ་དོན་མཛད། །ཕྱག་རྒྱ་ཆེ་ལ་མངའ་བརྙེས་པའི། །ཟླ་འོད་གཞོན་ནུའི་ཞབས་ལ་གསོལ་བ་འདེབས། །ཞེས་རྗེ་རང་བྱུང་ཞབས་ཀྱིས་མཛད་པ་དང་། 

			དེ་ལས་ཅུང་ཟད་རྒྱས་པར་འདོད་ན། ན་མོ་གུ་རུ་བཛྲ་དྷཱ་ར་ཛམྦུ་དྭཱི་པ་ཀཱིརྟི་ཡེ། རྒྱལ་བའི་ཐུགས་རྗེ་མ་ལུས་གཅིག་བསྡུས་པ། །མཚན་ཙམ་ཐོས་ཀྱང་སྲིད་པའི་ཚ་གདུང་སེལ། །དྲན་ཆོག་རྒྱལ་པོ་མཉམ་མེད་སྒམ་པོ་པ། །བྱིན་རླབས་མཚུངས་མེད་དགེ་སློང་འཚོ་བྱེད་ཅེས། །འཛམ་གླིང་གྲགས་པ་དེ་ཉིད་དྲན་པ་ལ། །གང་ནས་བསམས་ཀྱང་དྭགས་པོ་ལྷ་རྗེ་དྲན། །ཇི་ལྟར་བྱས་ཀྱང་ཟླ་འོད་གཞོན་ནུ་དྲན། །བཀའ་རྒྱུད་ཡོངས་ཀྱི་གཙུག་རྒྱན་དེ་རིང་དྲན། །ཐུགས་རྗེས་གཟིགས་ཤིག་བསོད་ནམས་རིན་ཆེན་ཞབས། །བྱིན་གྱིས་རློབས་ཤིག་དྭགས་པོ་རིན་པོ་ཆེ། །ད་དུས་ངན་པ་སྙིགས་མའི་སེམས་ཅན་རྣམས། །སྤྲུལ་པས་སྐྱོངས་ཤིག་སྙི་སྒོམ་ཆོས་ཀྱི་རྒྱལ། །མགོན་ཁྱོད་ཅི་འདྲ་དེ་འདྲའི་གོ་འཕང་ཐོབ། །ཁྱེད་ཀྱི་བསྟན་པ་འཛིན་སྐྱོང་སྤེལ་བར་ཤོག །ཅེས་སྒམ་པོ་པ་ནོར་བུ་རྒྱན་པའི་གསུང་བཅས་བྱིན་རླབས་ཆེ་བས་ཅི་ནུས་བཟླས། 

			མཐར་ཕུར་ཚུགས་སུ་གསོལ་བ་འདེབས་པས་ཐུགས་དམ་བསྐུལ་བ་ནི། སྲིད་ཞི་ཀུན་གྱི་ཁྱབ་བདག་རྡོ་རྗེ་འཆང་། །གྲུབ་མཆོག་ཡོངས་ཀྱི་སྤྱི་མེས་ས་ར་ཧ། །རྒྱལ་བས་ལུང་བསྟན་མཉམ་མེད་སྒམ་པོ་པ། །ཀུན་འདུས་དྲིན་ཅན་རྩ་བའི་བླ་མ་ལ། །མི་ཕྱེད་གདུང་ཤུགས་དྲག་པོས་གསོལ་བ་འདེབས། །ཐུགས་དམ་སྙིང་ནས་བསྐུལ་ལོ་ཐུགས་རྗེས་གཟིགས། །འདི་ཕྱི་བར་དོའི་གནས་སྐབས་གང་དུ་ཡང་། །ཁྱེད་ལས་གཞན་པའི་རེ་ས་མ་མཆིས་པས། །གཟུང་འཛིན་འཁྲུལ་པ་དབྱིངས་སུ་ཞི་བ་དང་། །རང་སེམས་ཆོས་སྐུར་རྟོགས་པར་བྱིན་གྱིས་རློབས། །འབྲེལ་ཚད་དོན་ལྡན་འཁོར་བ་དོང་ནས་སྤྲུག །རྗེ་བཙུན་ཁྱེད་དང་མཉམ་པར་མཛད་དུ་གསོལ། །ཅེས་སྙིང་ཐག་པ་ནས་གསོལ་བ་གདབ་བོ། །

			གསུམ་པ་རྗེས་ལ་གསུམ། དང་པོ་ཐུན་མོང་དབང་བཞི་ལེན་པ་ནི། མོས་གུས་ཤུགས་ཀྱིས་རྗེ་བཙུན་ཐུགས་རྒྱུད་བསྐུལ། །གནས་གསུམ་འོད་ཟེར་བདུད་རྩི་དཀར་དམར་མཐིང་། །བདག་གི་གནས་གསུམ་རིམ་དང་གཅིག་ཅར་ཞུགས། །དབང་བཞིས་རྒྱུད་སྨིན་སྒྲིབ་པ་རྣམ་བཞི་དག །ལམ་བསྒོམ་སྐུ་བཞི་ཐོབ་པའི་སྐལ་ལྡན་གྱུར། 

			གཉིས་པ་ཁྱད་པར་བྱིན་རླབས་འཕོ་བ་ནི། བྲམ་ཟེ་ཆེན་པོས་མདའ་གཞུ་བཀང་བ་ཡི། །མདེལ་རྩེའི་འོད་ལྔའི་ཐུར་མས་རང་གི་སྙིང་། །རེག་པ་ཙམ་གྱིས་ཁ་ཕྱེས་ངར་འཛིན་བརླག །མ་རིག་སྦུབས་བྲལ་དག་པ་ཡེ་ཤེས་ཀྱི། །འོད་ལྔའི་གོང་བུར་རྡོར་འཆང་ཐུགས་ཀ་ནས། །ལྔ་ལྡན་ཡེ་ཤེས་ཐིག་ལེ་ཏལ་གྱིས་བྱོན། །རང་སེམས་དང་འདྲེས་བྱིན་རླབས་འཕོ་དབང་ཐོབ། །སྙིང་དབུས་བྱང་ཆུབ་བར་དུ་བརྟན་བཞུགས་པ། །མཆོག་དངོས་གཞི་དང་ཡེངས་མེད་རིག་པའི་རྟེན། །བླ་མ་འོད་ཞུ་རང་ལ་ཐིམ་པར་གྱུར། །ཐུགས་ཡིད་དབྱེར་མེད་གདོད་མའི་གཤིས་སུ་འདྲེས། །མ་བཅོས་རང་བྱུང་འོད་གསལ་ཕྱག་རྒྱ་ཆེ། །གཉུག་མའི་ཤེས་པ་བཟོ་མེད་ཨེ་མ་ཧོ། །ཞེས་རང་སེམས་གཤིས་ལུགས་འགྱུར་མེད་ནམ་མཁའ་ལྟ་བུའི་ངང་དུ་ཅི་གནས་སུ་མཉམ་པར་བཞག །

			གསུམ་པ་རྗེས་སྤྱོད་ནི། རྗེས་ཐོབ་སྣང་གྲག་རྟོག་ཚོགས་བླ་མ་ཡི། །སྐུ་གསུང་ཐུགས་ཀྱི་རྡོ་རྗེའི་འཁོར་ལོར་ཤར། །ཐ་མལ་འཁྲུལ་སྣང་དག་པ་རབ་འབྱམས་ངང་། །ཡེ་ཤེས་སྒྱུ་མའི་རོལ་པར་འབྱམས་ཀླས་སོ། །སྐྱེ་ཀུན་མཚན་ལྡན་བླ་མ་དམ་པ་དང་། །མི་འབྲལ་མཉེས་པ་དགུ་ཡིས་ཐུགས་ཟིན་ཅིང་། །མོས་གུས་སྟོབས་ཀྱིས་ས་ལམ་གཅིག་ཆོད་བགྲོད། །སྐུ་བཞིའི་གོ་འཕང་བདེ་བླག་འགྲུབ་གྱུར་ཅིག །དམ་ཆོས་སྒྲུབ་པའི་བར་གཅོད་ཀུན་ཞི་ཞིང་། །ཚེ་བསོད་དཔལ་འབྱོར་ཆོས་མཐུན་བདེ་ལེགས་རྒྱས། །བསམ་པའི་དོན་ཀུན་ཆོས་བཞིན་འགྲུབ་ནས་ཀྱང་། །དོན་གཉིས་མཐའ་རུ་ཕྱིན་པའི་བཀྲ་ཤིས་ཤོག །

			ཅེས་བསྔོ་སྨོན་དང་ཤིས་བརྗོད་གཞན་ཡང་སྤེལ་ལོ། ཚུལ་འདི་ལ་སྒྲུབ་བརྩོན་བསླབ་གསུམ་ནོར་ལྡན་ར་རི་བླ་མ་ཚེ་དབང་བསྟན་འཛིན་ནས་ནན་ཏན་ཆེན་པོས་གསུང་བསྐུལ་མ་ལྡོག་ཙམ་དུ། མཁན་ཆེན་བླ་མ་རིན་པོ་ཆེ་ཀརྨ་ངེས་དོན་བསྟན་པ་རབ་རྒྱས་ཀྱི་དག་སྣང་ཞལ་ལས་དངོས་སུ་ནོས་པའི་དགོངས་པ་གཞིར་བཞག་སྟེ། འདུ་གསུམ་པ་ཀརྨ་ངག་དབང་ཡོན་ཏན་རྒྱ་མཚོས་ཡང་དབེན་ཀུན་བཟང་བདེ་ཆེན་འོད་གསལ་གླིང་དུ་ཚིག་ཚོགས་རྒྱས་བསྡུས་འཚམས་པར་བགྱིས་པ་དགེ་ལེགས་འཕེལ།།   །། 

